
Viši  zamjenik  visokog
predstavnika  Schroembgens
pozvao  na  uspostavljanje
integriranog  obrazovnog
sistema
Efikasan obrazovni sistem, kojeg podupiru i koji promovira
demokratske vrijednosti, je od ključnog značaja za razvoj BiH
kao normalne evropske države, istaknuo je u četvrtak viši
zamjenik  visokog  predstavnika,  Gerhard  Enver  Schroembgens.
Ambasador Schroembgens je bio domaćin skupa u Osnovnoj školi u
Dobrinji na kojem su se skupljala sredstva za ovu školu. Ova
škola je obnovljena uz pomoć sredstava koja je donirao USAID.
Ambasadori su se jučer okupili sa ciljem skupljanja novčanih
sredstava za kupovinu knjiga i namještaja kako bi škola, na
odgovarajući način opremljena,  mogla otvoriti svoja vrata
početkom sljedeće školske godine.

“Moderne  škole,  kojim  se  dobro  upravlja,  i  koje  koriste
savremene nastavne planove i programe, nisu luksuz već potreba
ukoliko ova zemlja želi da se natječe sa svojim susjedima na
ekonomskom  planu  i  ukoliko  želi  da  ostvari  veći  stepen
integriranja  u  Evropu,”  rekao  je  ambasador  Schroembgens.
“Škole  predstavljaju  branik  protiv  nacionalnih,  vjerskih  i
svih drugih štetnih predrasuda.”

Ambasador Schroembgens je rekao da očekuje da će Osnovna škola
Dobrinja, koja se nalazi nadomak domaćinstava u oba entiteta,
poslužiti  kao  primjer  za  integrirano  obrazovanje,  između
ostalog  i  provedbom  sporazuma  koji  su  u  mjesecu  martu
potpisali entitetski ministri obrazovanja. Ovim sporazumom se
djeci  širom  zemlje  omogućuje  da  odaberu  koji  će  nastavni
program pratiti kada je u pitanju “nacionalna” grupa predmeta.

Djeca u Osnovnoj školi Dobrinja “će učiti i rasti u okruženju
koje je raznoliko i  koje nikoga ne isključuje”, izjavio je
ambasador  Schroembgens.  “Ova  djeca  neće  biti  opterećena
vještačkim podjelama koje su nebitne za sticanje znanja i za
život,  i  kojima  nema  mjesta  u  savremenom,  demokratskom
obrazovnom sistemu. Osnovna škola Dobrinja je bila  škola
multietničkog sastava u prošlosti. To je bila njena snaga.
Uvjereni smo da će opet biti takva.”


